Azərbaycanda dünyavilik və dinə postmodern yanaşmalar probleminə dair

Dünyavi dövlət belə bir quruluşdur ki, orada ictimai-siyasi və hüquqi münasibətlər dinin deyil, yalnız vətəndaş qaydalarının əsasında məqsədəuyğunluq prinsipi ilə tənzimlənir. Dünyavi dövlətdə qanunlar dinlə əsaslandırıla bilməz. Bunula belə, ölkədə dini icmalar var və dövlət onlarla əməkdaşlıq edə bilər. Dünya dövlətlərinin əksəriyyəti dünyavidir və Azərbaycan da onlardan biridir. Dünyavi dövlətin ideoloji dayağı sekulyarlaşma və ya laiklikdir. Bu da əksər hallarda dinin rolunun cəmiyyətdə azalması, bəzən isə köhnəlmiş dinlərin ortalıqdan çıxması və müasir modern dünyagörüşü və inanclarla əvəz olunması kimi başa düşülür.

Xüsusi qeyd edilməlidir ki, sekulyarlaşma və dünyavilik dinlərin rədd edilməsi ya da ateizm deyil, yalnız dinin ictimai həyatda payının azaldılması, dinlə cəmiyyət arasında tarazlığın yaradılması, inancların müasirliyə uyğunlaşdırılmasıdır. Həmdə dünyəvi dövlət dini qurumların fəaliyyətinə qarşı çıxış etmir. Sadəcə onların siyasiləşməsinə, cəmiyyətdə həddən artıq çox yer tutmasına qarşı çıxır. 

Dünyəviliyin və sekulyar düşüncənin ortalığa çıxması obyektiv səbəblər üzündən baş vermişdir. Məsələ burasındadır ki, dinlər fenomeni uzun müddətli tarixi mərhələlərdən keçmişdir. Bu tarixi proseslər zaman və məkan nöqteyi-nəzərdən tədqiq və təhlil edilməlidir. Dini ehkamlarda müxtəlif tarixi, siyasi, iqtisadi şəraitdə formalaşmış və müqəddəs mətnlər bu ruhda yozulmuşdur. Bu aspektlər qlobal miqyasda bəzən müsbət, bəzən isə mənfi nəticələrə gətirib çıxartmışdı. 
Tarixi dinamika baxımından demək olar ki, bu və ya digər millət hansısa dini ideologiyanı qəbul edəndən sonra intensiv inkişaf edə bilərdi. Buna misal olaraq, ərəblərin, sonra isə türk xalqlarının İslamı qəbul edəndən sonra inkişafını göstərmək olar. Avropada da bir çox xalqlar Xristianlığı qəbul edəndən sonra böyük uğurlar əldə etmişdirlər. 
Lakin sonrakı tarix onu göstərir ki, mütərəqqi potensial tükənəndən sonra dinlərdə ehkamlaşma meylləri artır, azad və mütərəqqi ruh itir. Bundan sonra hər hansı bir din hətta tərəqqiyə qarşı çıxış edə bilər, cəmiyyətlərdə qarşıdurmalara, millətlər arasında müharibələrə və başqa mənfi hallara təkan verə bilər. Orta əsrlərdə Avropada dini qarşıdurmalar, inkvizisiya, təriqətlər arasında ixtilaflar və s. mənfi misallar buna sübutdur. İslam dünyasında da buna bənzər hallar cox olmuşdur. Dini təəssübkeşlik bir neçə əsr davam edən müsəlman-xristian müharibələrinə təkən vermişdir.
Azərbaycanda da dini ideologiya heç də həmişə tərəqqipərvər və sülhsevər olmamışdır. XV əsrdən başlanan və ən azı 2 əsr davam edən dini müharibələr yüzminlərlə insanların həyatına son qoymuş, şəhərlər və məntəqələr darma-dağın olmuşdur. Bu müharibələrin Azərbaycan xalqına psixoloji təsiri bu günə qədər qalmaqdadır. Eyni zamanda fərqli fikirli insanların təqib olunması və hətta edam olması faktları da vardır (məsələn, xürufilərin təqibləri).
Eyni zamanda dini dünyagörüşünün ehkamlaşması, tərəqqiyə qarşı çıxması, elmi yalnız dini ehkamlar çərçivəsində görməsi cəhdləri, Avropa, Yaxın və Orta Şərqin mənəvi tənəzzülünə səbəb olmuşdur. Dünyavilik, sekulyarizm və ateizm ideyaları məhz bu mənfi hallara qarşı olan reaksiya idi. Zaman göstərdi ki, dünyavi düşüncə, nə qədər tənqidlərə məruz qalsa belə, yeni tarixi mərhələdə özünü doğrultmuş, ümumbəşəri dəyərləri, insan haqlarını, texniki və elmi inkişafı təmin edə bilmişdir.
Müasir dünyaya nəzər yetirsək, dinlərlə bağlı mənfi məqamların təkcə tarixdə qalmadığını görürük. Təəssüf ki, 21-ci əsrdə də inkişaf etmiş dünya dini qarşıdurmaların şahididir. Yaxın və Orta Şərqdə gedən dinin siyasiləşməsi, məzhəb təəssübkeşliyi, dini qarşıdurmalar və terror halları baş verməkdədir. Mənəviyyatın təkmilləşdirilməsində misilsiz rolu olan dini ideyalar siyasi müstəviyə keçərək müəyyən dairələrin maraqlarını əks etdirməyə başlamışdır və bu hal bizim zamanımızda faciələrə yol açmışdır.
Cəmiyyətin dünyəviləşməsi istiqamətində XIX-XX yüzilliklərdə fəaliyyət göstərən Azərbaycan maarifçiləri də çoxlu işlər görmüşdülər. Sovet dönəmində isə bu proses öz təbii axarından ayrılıb ifratçılığa keçmiş, inzibati yollarla həyata keçirilən ateizm ideologiyasına çevirilmişdir. Beləliklə, iddia etmək olar ki, Azərbaycanda dünyəviliyin tarixi təməlləri və ideoloji əsasları mövcuddur.

Başqa tərəfdən ateizmin də mənfi cəhətləri müşahidə edilmişdir. Keçmiş SSRİ, Çin və Albaniyada dindarlara qarşı təqiblər olmuş, məbədlər dağıdılmış, ateizm ideyaları zorla yeridilmişdir.

Buna görə də müasir zamanda dünyəviliyə yeni yanaşmalar olmalıdır ki, cəmiyyətdə qarşıdurmalar baş verməsin. Müasir dövrün reallıqları sintetik və sinkretik dünyagörüşünün yaranması, qütblülüklərin ortalıqdan qaldırılması, onların qarışması ilə səciyyələnir. Bu da müasir postmodermist dünyagörüşündə mümkün olur. Dinə münasibətdə postmodernizm hər bir baxışları dəstəkləyir, heç nəyi inkar etmir. Hətta inanc və inancsızlıq, müqəddəslik və inkarıçılıq kimi qütblər bir-biri ilə qarşıdurmada deyil, sinkretik qarışıqda olur. 
Postmodern fəlsəfəsinə görə cəmiyyət hər zaman dəyişir, din isə tarixi bir olaydır. Ona görə də o, cəmiyyətin ehtiyaclarına uyğun olaraq dəyişməlidir. Ancaq ənənəvi dinlər dəyişməyə meylli deyillər. Ona görə də müasir dünya ilə ziddiyətdədirlər. Buna görə də postmiodern dində mütləq həqiqət yoxdur. O, inancı və dini inkar etməsə də onları ehkamlardan azad şəkildə görür. Ona görə də postmodern dinin təməli eklektika və sinkretikanın əsasında qurulur. Beləliklə, “ehkamsız ilahiyyat” postmodern dinin məqsədidir.

Buna dair örnək kimi “inanc-inancsızlıq” qütblüyünü gətirmək olar. Kimsə “inanmır” (kafirdir, münafiqdir) deyəndə, “nəyə inanmır?” sualı çıxır ortalığa. Biri Tanrının varlığına inanır, dinin isə yanlış olduğunu iddia edir. Başqası Tanrının varlığını tanıyır, ancaq onun insan həyatına təsir etmədiyini iddia edir. Bir başqası Tanrının varlığına inanır, ancaq dünyada şər qüvvələrin hökm sürdüyünü iddia edir. Daha birisi dində müqəddəs kitablara inansa da, rəvayətləri rədd edir. Bu kimi örnəkləri çox gətirmək olar. İndi bunların hamısını “inanmayandır” adlandırmaq nə dərəcədə doğrudur? Axı bir şeyə inanmırsa, başqa şeyə inanır.

Ya da kiməsə deyirlər “inanandır” (müsəlmandır, mömindir). Yənə “nəyə inanandır?” sualı yaranır. Burada həmən örnəkləri gətirmək olar. Allaha inanır, ancaq onun baxışları ənənədən fərqlidir. Dinə də inanır, ancaq onu təkmilləşdirmək, modernləşdirməyin gərəkliyini iddia edir. İnanandır, ancaq məzhəbi başqadır.

Deməli “inanc-inancsızlıq” qütblüyü heç də həqiqi mənzərəni əks etdirmir. Çünki inancla inancsızlıq konkret anlayışlar deyil. Bu kateqoriyalarla gedilsə, onda qarışıqlıq yaranır. Biz gündəlik həyatımızda bunun şahidi oluruq. Çünki yuxarıda göstərilən örnəklərə görə, hər bir inancın içində inancsızlıq, hər bir inancsızlığın isə içində bir inanc vardır.

Deməli inanca bu kimi qütblük çərçivəsində baxılırsa, həqiqi mənzərə alınmır və yanlış obrazlar ortalığa çıxır. Bu da cəmiyyət üçün böyük təhlükədir. Kimsə özünü “inanclı” sayıb, başqasını “inancsız” adlandırmağa meylli olur. Bunu da öz inancının əsasında edir. Deməli bu insanın inancına uyğun gəlməyən hər bir başqa inanc olur “inancsızlıq”. Bu da hər bir ölkə və cəmiyyət üçün çox təhlükəli meyllərdir. Çağdaş Yaxın Şərqdə gedən proseslərdən onu görürük ki, bu kimi “inanc-inancsızlıq” qütblüyündə israrlı olanlar ölkələri və millətləri faciələrlə, terrorla üz-üzə qoyur.

Bu faciələrin kökü də modern düşüncələrdən, çağdaş dünya reallıqlarından uzaq olması səbəbindən irəli gəlir. Məsələ burasındadır ki, dini mətnlər keçmiş reallıqları, sami (yəhudi və ərəb) xalqlarının iptidai və quldarlıq dönəmlərinin həyatını əhatə edir. Bu heç də o demək deyil ki, o zamanın bütün reallıqları indi də güvvədə qalıb. Zaman keçib və nkişaf edən insanlıq quldarlıqdan feodallığa, sonra kapitalizmə və sosializmə, indi isə postindustrial liberal dünyaya keçib. Məişət, həyat tərzi dəyişib, şəhərləşmə, elmlərin inkişafı prosesləri gedib. Bizim zamanımızda irəliləmiş insanlar artıq tayfa həyatı ilə yaşamırlar. Dini mətnlərdə isə daha çox patriarxal qəbilə həyatı əks olunub.

Buna görə də dini mətnlərə münasibət də dəyişməlidir. Yozumlar yenilənməlidir. Belə şey ola bilməz ki, bizim dövrümüzdə hər şey dəyişsin, ancaq dinə baxış ibtidai quldarlıq dövrü səviyyəsində qalsın. . 
Beləliklə postmodern yanaşmada nə inanclılıq, nə də inancsızlıq var. Bunlar nisbi anlayışlardır və bir birinin içindədirlər. Onlar bir-biri ilə sintezdə və ahəngli şəkildə münasibətdə olmalıdırlar. Sekulyarlıq hətta dinin özündə də olmalıdır ki, ehkamlar müasir dünyanın tələblərinə uyğun olsun. Həmən yanaşmanın tətbiq olunması başqa problemlərin həlli üçün tətbiq etmək olar. Hər şeyin mərkəzində isə insan və onun maraqları durur. Dəyər yalnız insandır və ideoloji fərqlər onun maraqlarına xələl gətirməməlidir. Bu da tolerantlıq mühitinin yaranmasında çox vacib şərtdir.
Müstəqillik qazanandan sonra Azərbaycanda dünyəvilik ideyasının nəzəri əsaslarının yaradılması işi məqsədyönlü şəkildə həyata keçirilməmişdir. Bu itiqamətdə son zamanlar bəzi məqalələr yazılsa da, ümumiyyətlə sistemli və dərin işlər görülməmişdir. Halbuki buna ehtiyac duyulmaqdadır, çünki yeni dövrün öz tələbləri vardır. Bu tələblər də ondan ibarətdir ki, müasir dünyəvilik dinlə qarşıdurmaya girməməlidir. Ona görə postmodernizm baxımından dünyaviliyin yeni konsepsiyalarının hazırlanması prioritet istiqamət hesab oluna bilər. Çünki Azərbaycanın daxili siyasəti ölkədə ziddiyətlərin ortalıqdan qaldırılması və tolerant mühitin yaradılmasından ibarətdir.
Yeni dünyəvi konsepsiyaların yaradılması yolunda bu kimi addımların atılması məqsədəuyğun görsənir:

1. Humanitar və ictimai elmlərlə məşğul olan tədqiqətçılar dinə qarşı postmodern yanaşmalarını aktiv olaraq tətbiq etməli, öz elmi işlərində bu yanaşmalarını imkan daxilində sərgiləməlidirlər. Bu dini fundamentalizmin və onun nəticəsi olan aşırı ekstremizmin qarşısını alacaq mühitin yaradılmasına yardımçı ola bilər.

2. Azərbaycan KİV-lərində, və xüsusən televiziyada dünyəvilik mövzularında müxtəlif proseslərin işıqlandırılması ehtiyacı vardır. Burada ayrıca dünyəvi verilişlərin tərtib olunması vacib də deyil. Sadəcə hər bir dini və dünyagörüşü mövzularda istənilən məsələni postmodernizm ruhunda təqdim edən düşüncə adamı olmalıdır. Bu yanaşma həm də sırf dini məzmunlu verilişklərə də aiddir. Orada ənənəvi dinin nümayəndələrindən başqa həm də islahatşı və dünyəvi düşüncəli insanların da iştirak etməsinin təmin edilməsi məqsədəuyğun olardı. 
3. Televiziya kanallarından fərqli olaraq, İnternetdə dünyavilik mövzusunda ayrıca resurslar (saytlar, forumlar, sosial şəbəkələrdə qruplar və s.) yaratmaq olar. Hətta bunu etmək ona görə məqsədəuyğun görsənir ki, onlar həmən İnternetdə ifrat dini təbliğata qarşı ideoloji balans və müvazinət yarada bilərlər.

4. Dünyəvi ruhda problemlərə yanaşan və dinə qarşı postmodern mövqeyində duran düşüncə insanlarının sadə xalq dilində yazılmış polemik məqalələrini və esselərini guşə yazıları formasında Azərbaycanın müxtəlif İnternet portallarında, qəzetlərində və jurnallarında yerləşdirilməsi dini ifratçılıq dərəcəsini azaltmağa, tolerant yanaşmaların aşılanmasına yardımçı ola bilər.
Bu tətbirlərin həyata keçirilməsi Azərbaycanda dözümlülük siyasətinə öz töhvələrini verə bilər. Eyni zamanda onlar insanların maariflənməsi, müasir düşüncəyə malik olması istiqamətində atılmış addım kimi də qiymətləndirilə bilər. 

Eyni zamanda, bu kimi tədbirlər bir kampaniya kimi deyil, mütamadi və daimi olaraq yerinə yetirilməlidir. Çünki bununla təkcə dinlərarası və məzhəblərarası problemlərdə deyil, həmdə ictimai məsələlərdə də uğur qazanmaq olar.

Bu işin müsbət nəticələri özünü tədricən göstərə bilər. Ona görə də həyata keçirilən elmi, humanitar və ictimai layihələrdə dinə postmodern yanaşmalara da önəm verilməsi faydalı ola bilər.
